
Ezpalak
J o n  T o r n e r

! 2009KO URRIAREN 4A

Iruñeko Musikaren Hiria ACR enpresak eraikiko
du. Nafarroako Goi-Mailako Kontserbatorioa eta
Pablo Sarasate Kontserbatorio Profesionala jasoko
dituen proiektuak ia 29 milioi euroko aurrekontua izan-
go du. Urrian hasiko dira eraikitze lanak eta 2011ko
urrian amaitzea da asmoa.

Euskadiko Orkestra
Sinfonikoak 7.000
abonaturekin ekin zion
pasa den astean abonu-
denboraldiari. Urriaren
5ean eta 8an P.I. Tchai-
kovsky-ren 1. Sinfonia
(Neguko ametsak) eta J.
Brahms-en piano eta orkestrarako 2. kontzertua
eskainiko ditu Donostiako Kursaal auditorioan, 6an
Gasteizko Principal antzokian, 7an Bilboko Euskal-
duna jauregian eta 10ean Iruñeko Baluarte Auditorio-
an. Andrey Boreyko-ren zuzendaritzapean, Hélène
Grimaud arituko da pianoan.

Baroja Collet artistaren 26 grabatuk eta Jesus Mari
Olaizola �Txiliku� idazlearen testuek osatzen dute
Donostiako Koldo Mitxelenan ikusgai dagoen Piztia-
rioa erakusketa. Ahozko tradizioan, liburu zaharretan,
erlijioan, euskal mitologian... ezagunak diren animalia
mitologikoak bildu dituzte. Erakusketa azaroaren 7ra
arte izango da zabalik.

T-Danz jaialdiak euskal dantza herrikoia eta dantza
garaikidea uztartuko ditu urriaren 2an, 3an eta 4an
Donibane Garazin. Garazikus herri agertokiak aurre-
nekoz antolatu du jaialdia. Emanaldiak Jai Alaien eta
herriko kaleetan izango dira. Kukai eta Révolution
konpainien ikuskizunak hartuko ditu Jai Alaiek.

Emakume Idazleen Nazioarteko
I. Topaketa Iruñean
IRAILAREN 30ETIK urriaren 8ra bitartean egingo da Ema-
kume Idazleen Nazioarteko I. Topaketa, Nafarroako
Berdintasunerako Institutuaren Emakume sortzaileak egi-
tasmoaren baitan. Hogeita hamar idazle elkartuko dira
Iruñean; tartean, topaketari hasiera emango dion Anne
Perry britainiarra. Solasaldiak, sortze-tailerrak, proiek-
zioak eta erakusketak izango dira, besteren artean.

Iparraldeko sorkuntzen katalogoa
sareratu du EKEk 

IPAR EUSKAL HERRIKO
500 artista ingururen
fitxak, hamabost sor-
kuntzen katalogoa eta
hogeita hamar kultur
aretoren gida jaso ditu
Euskal Kultur Erakun-
deak www.eke.org web-

gunean. Euskal kultura zabaltzea eta profesionalen
arteko harremanak sendotzea du xede tresna berriak.

�Gipuzkoakultura� telebista saioa 
GIPUZKOAKO FORU ALDUNDIAK, Goiena Telebistak eta
Tokiko euskarazko telebistek sortu dute Gipuzkoakultu-
ra saioa, orotariko kultur diziplinak jorratu eta zabal-
tzeko helburuarekin. Saioa euskara hutsean emitituko
da asteazkenero 28 kanala, Erlo, Goierri, Goiena, Oiz-
mendi, Hamaika Bilbo eta Xaloa telebistetan. Interne-
tez ere eskainiko dute, www.gipuzkoa.net, www.goie-
na.com eta www.tokiko.tv webguneetan.

Honelako albisteak egunero irakurtzeko, jaso hari@ DOAN e-postaz: www.argia.com/harpidetza_haria.php

! Iban Zaldua idazleak Volgako Batelariak blogean
(http://eibar.org/blogak/volga): «Kritiko gehiago
eta anitzagoak egon daitezke, ados, baina gauza batzuk
ez dira sekula aldatzen, eta urteko euskal narratiba eta
poesia liburu onenari esleitutako Espainiako Kritikaren
saria pertsona batek erabakitzen jarraitzen du, Jon Kor-
tazarrek alegia (edo, urteren batean gertatu omen den
bezala, haren ondoko batek), inoiz beste kritikari batzuei
(ez guztiei, ezta hurrik ere) kontsulta-simulakro bat egin
ostean. Argi gera bedi hori ez zaidala, berez, gaizki irudi-
tzen (badakizue mota eta jite guztietako sarien aldekoak
ez ezik, entusiastak garela Volgako Batelarietan), baina

erabilitako irizpideak argiak izatea gustuko dut, eta gauza
bakoitzari bere balioa aitortzea».

! Xabier Amuriza idazle eta bertsolariak GGaauurr88
aldizkarian: «Badakit irakurle errazen edo zailen kon-
tua hizkuntzaren beraren dependentzietako bat dela.
Nik idazten ditudan testuak erdaraturik oso errazak
eta normalak izango lirateke, baina euskal irakurlea
ahula delako ez noa euskarak dituen baliabideak baz-
tertzera eta idazkera infantil bat egitera. Espresibita-
tearen bila joaten naiz eta, gauza konplexuagoak atera-
tzen bazaizkit, ez dut atzera egiten».



ORDENA HORRETAN: ur asko eta
ardo gutxi. Eta horrela ez dago
zinemarekin horditzerik. Aurtengo
Sail Ofiziala, lehen asteburu txukun
samarraren ondoren, graduazioa
galtzen joan da. Errioxako zukuren
bat edo beste bai, baina azkenerako
muztio asko; eta, litroka, txorrotako
ura. Urardo zaporea. Epaimahaiari
ere geratuko zitzaion gustua. Nire
ustez asmatu du film onenaren saria
Lu Txuanen City of life and death
pelikulari emanda. Tetrabrikeko
trago eta trago artean, luxuzko boti-
la izan da Nanjingeko sarraskia
kontatzen duen filma.

Baina urardoa edatean zaila izaten
da antzematea diferentziak, ñabardu-
rak, detaileak, eta azken finean
mahaian gaudenez, sabela bete behar
dugunez, �eta zer arraio, ez al gaude
ba wine and tapas famatuen Espai-
nian?�. Ba horixe, urdaiazpiko mer-
keari heldu diotela sari banatzaileek:
aktore onenen bi sariak gehiegikeria

hutsa dira. Politikoki zuzenaren
mugak ez zeharkatzeko egindako
filma da Yo, también espainiarra. Beste
munduko ezer ez. Baina Lola Dueña-
sek eta Pablo Pinedak eraman dituzte
zilarrezko maskorrak. Jatetxeko triki-
mailu zaharra: kriantzaren botila
hutsari inbutua sartu, hustu Don
Simona, eta mahaira atera zerbitzari
elegante batekin. Baina ez dut uste
askotan funtzionatzen duenik.

Are gutxiago, zuzendari onena-
ren zilarrezko maskorrarekin antze-
ko jokaldia egiten baduzu: Javier
Rebolloren La mujer sin pianok sor-
presan harrapatu ninduen, baina,
Sail Ofiziala oso kaskarra izanda
ere, ez zuen hainbesteko errentarik
merezi. Bitartean, Juan José Campa-
nellaren El secreto de sus ojos, aurten
dastatu dugun onenetakoa, despen-
tsaren bateko apalean geratu da. Ez
dadila pikatu!

Ura eta ardoa

Gorka Bereziartua

SAIL OFIZIALA

PRECIOUS dramak (irudian) eraman
du publikoaren saria: emozionala da
oso, familia desegituratu baten mise-
riak aireratzeko eszena efektistekin
�eskaileretatik behera botatzen du
amak alaba�, baina funtsak ez nau
konbentzitu, istorio ezagunegia
beharbada: denek baztertzen duten
neska gaztea, irakasle ezohiko batek
erreskatatua. Gainera, Mariah Carey,
makillajea gainetik kenduagatik ez da
aktore hobea.

Dena den, zinema interesgarri
ugari ikusi dugu Zabaltegin; nik
ondorengo hirurak igoko nituzke
podiumera: Un prophète pelikulan,
kartzelan gizajo sartu eta mafiaren
buru ateratzen den Maliken istorioa
kontatu du Jacques Audiardek, per-
tsonaia konplexu baten bilakaera lilu-
ragarria. No one knows about persian cats
lanean, Bahman Ghobadi kurduak
Teheran irudikatu du, kontrastez,

ametsez, tragediaz eta musikaz bete-
tako hiria, pertsonek zakurrek eta
katuek baino gutxiago balio duten
hiriburua. Xabi Moliaren Huit fois
debout filmak, azkenik, lana, familia
eta etxea galdu arren duintasuna
mantentzen duen emakumea du
oinarri, artifiziorik gabe eta oso txu-
kun kontaturiko istorioan.

Aurten nabarmentzeko, pelikula
askotako hizkuntza saltsa, bizi dugun
errealitate kultur anitzaren isla. Ara-
biera, frantsesa eta ingelesa; georgie-
ra, errusiera eta osetiera; alemana,
frantsesa eta italiera� nahastu dituz-
te Zabaltegiko lanek. Kontrakoa aur-
kitu dugu, ordea, Zinemaldiko ekital-
dietan, non gaztelera izan den jaun
eta jabe, ingelesari lekutxoa egin dio-
ten, eta euskararen presentzia 0,01
ingurukoa izan den.

Profeta eta katu iraniarrak gustukoen

Mikel Garcia

ZABALTEGI

www.argia.com/zinemaldia-2009 helbidean, aurtengo Zinemaldiko pelikulen kritikak ikusgai.

